DIE HOORN  -  30 Augustus 2012

“ Tree op teen rasseklassifikasie ”
BREEK die siklus van rasbewustheid, vra mnr. Glen Snyman van Oudtshoorn.

Snyman is die stigter van die drukgroep People Against Race Classification (PARC). PARC is gekant daarteen dat mense soos in die apartheidsera volgens hul velkleur geklassifiseer word. Hy is ’n onderwyser by Fezekile Sekondêr.

Met dié spotprent moedig die organisasie PARC (People Against Race Classification) mense aan om die regering se statistiek te verwar deur almal die swart Afrikaan-blokkie in te vul as iemand hulle hul ras vra.

Snyman sê mense vra gereeld hoekom dit nodig is om “aktief” teen die hele kwessie van rassisme te veg. “Ons het gedink dat rassisme ná ’n paar jaar van self uit ons gemeenskappe sou verdwyn. Dit gebeur egter nie omdat die ou geslag hul bagasie van die verlede op die skouers van die nuwe generasie laai. Party kinders word in hul ouerhuise rasbewus grootgemaak, en die bose siklus kry nie einde nie.”
PARC wil mense “opvoed” rondom die gevare van negatiewe raspersepsies en probeer mense nader aan mekaar bring, om die fokus van ras te verplaas na innerlike karakter, potensiaal, talent, verdraagsaamheid en landstrots, sê Snyman.

Een van die maniere waarop “nie-swart” Afrikaners hul teenstand teen rasseklasifikasie te kenne kan gee, is deur die swart Afrikaan-blokkie te merk wanneer hulle ras gevra word. PARC het ’n spotprent ontwikkel om dit te demonstreer.

“Die regering meet die ekonomiese vordering wat die land maak, net in terme van die vordering van swart Afrikane. Dit is onregverdig. Die regering neem nie die ander groepe, veral die bruinmense, in ag nie.”

Mnr Glen Snyman, stigter van PARC.

Snyman sê indien almal die swart Afrikaan-blokkie merk, sal die regering se rasseklassifiseringstatistiek ’n verkeerde beeld gee van die ekonomiese toestand in die verskillende groepe. “Dan het PARC sy eerste doelwit bereik.”

Snyman sê PARC het reeds verlede jaar baie “nie-swart” mense oorreed om die swart Afrikaan-blokkie op die sensusvorms in te vul.

“Ek kry gereeld via e-pos, mondeling of telefonies bevestiging van mense wat die rasblokkie opsetlik verkeerd invul.

“As almal gereeld hulle samewerking gee, sal die regering binnekort raadop wees en hul rasseklassifiseringsbeleid asook die beleid oor billike indiensneming moet hersien.”

Hy sê PARC gaan ook die aangeleentheid na die Grondwethof van Suid-Afrika neem.

“PARC stel voor dat ’n sosio-ekonomiese barometer die rasbarometer in regstellende 
aksie vervang.”

PARC T-hemde is by Leadermans op Oudtshoorn te koop. Laai PARC-songs af vanaf www.parcsa.co.za, sê Snyman, en lewe die boodskap van “kleurblindheid” en 
naasteliefde uit.

Berig: Liesl Le Roux

